
 
Bondia maluk sira hotu! Obrigada ba membru sira  husi Hatutan, Codiva no 
UmaAmerika tanba organiza ona eventu ida-ne’e no obrigada ba maluk sira  hotu 
ne’ebé ohin mai hola-parte ona iha diskusaun ida-ne’e.  
 
Ha’u kontente tebes hare’e joven Timoroan sira  serbisu daudaun ba kestaun 
igualdade direitus ba ema hotu-hotu. 
 
Ha’u nia kompatriota Amerikanu sira  iha Estadus Unidus Amérika agora ne’e 
hasoru hela dezigualdades ne’ebé nafatin eziste iha ami-nia sosiedade.  
 
Ami hanesan nasaun ida nakloke kona-ba ami-nia defisiénsias no rekoñese katak 
ami bele sai di’ak liután. Ha’u fiar ne’e maka aspetu ida husi ami-nia parte forte. 
 
Durante fulan Orgullu ida-ne’e, ami Amerikanu sira  iha buat-ruma hodi selebra. 
 
Lei kona-ba Direitu Sivil, ne’ebé Martin Luther King luta hodi hametin, haluan 
liután hodi garante direitus ba ema husi identidades jéneru no orientasaun 
seksuál hotu-hotu. 
 
Ida-ne’e maka desizaun ida husi Tribunál Supremu nia desizaun forte sira kona-ba 
ema omoseksuál no transjéneru sira-nia direitus sivil.  
 
Desizaun signifikante ida-seluk fó sai iha tinan 2015 maka bainhira Tribunál 
Supremu rekoñese kazamentu seksu-hanesan nu’udar direitu konstitusionál ida. 
 
Progresu resente iha Estadus Unidus Amérika sai posível tanba komunidade 
LGBTQI organiza, protesta no muda ona hanoin husi sira-nia kompatriota 
Amerikanu sira .  
 
Tipu mudansa ida-ne’e bele akontese tanba valores demokrátiku no liberdade 
ne’ebé ita-nia nasaun sira  fahe ba malu. Ne’e fó esperansa mai ha’u. 
 
Ha’u enkoraja ita-boot sira hotu nafatin mantein envolvidu iha kestaun sira  kona-
ba igualdade. 
 
Servisu husi ita-nia belun sira iha Hatutan, Codiva no organizasaun sira  seluk 
hamosu dadaun Timor-Leste ida ne’ebé di’ak liután ba ema hotu-hotu. 



 
Ha’u sente orgullu tebes partisipa ona iha sidade Dili nia Marxa Orgullu rua iha 
tinan hirak ikus ne’e. 
 
Marxa hirak ne’e sai ona ezemplu ida iha rejiaun ida-ne’e kona-ba oinsá halo 
sosiedade sira  sai inkluzivu liután. 
 
Mantein nafatin servisu di’ak ne’e! 
 
 


